
Numri i lëndës: 2021:185084 

Datë: 25.06.2024 

Numri i dokumentit:     05857140 

                                                                                                                      C.nr.1095/2021 

 

GJYKATA THEMELORE NË GJILAN, Departamenti i Përgjithshëm - Divizioni Civil, 

gjyqtari Berat Spahiu, në çështjen juridike të paditësve G.S dhe H.S, që të dy nga fshati ..., K. e 

Gjilanit, të cilët sipas autorizimit i përfaqëson av. Jeton Ibrahimi nga Gjilani, kundër të 

paditurit M.S nga fshati ..., K. e Gjilanit, të cilin sipas autorizimit e përfaqëson av. Fitim 

Kosumi nga Gjilani, me objekt kontesti vërtetimi i të drejtës së pronësisë, pas mbajtjes së 

seancës gjyqësore të datës 25.06.2024, bie këtë: 

 

A K T V E N D I M 

 

Hedhet poshtë si e palejuar kundërpadia e të paditurit-kundërpaditësit M.S nga fshati ..., K. e 

Gjilanit, e ushtruar ndaj paditësve-kundërpaditurve  G.S dhe H.S, që të dy nga fshati ..., K. e 

Gjilanit, me objekt kontesti lirimi i paluajtshmërisë nga sendet dhe njerëzit.  

 

A r s y e t i m 

 

Paditësit G dhe H.S, përmes përfaqësuesit të tyre, në këtë gjykatë, më datë 19.08.2021, kanë 

ushtruar padi ndaj të paditurit M.S, për vërtetimin e të drejtës së pronësisë.  

 

Lidhur me këtë çështje, gjykata, më datë 26.04.2024 ka mbajtur seancën përgatitore, ndërsa më 

datë 22.05.2024 ka mbajtur edhe seancën në vendin e ngjarjes.  

 

Përfaqësuesi i të paditurit, av. Fitim Kosumi, më datë 21.06.2024, ka ushtruar kundërpadi ndaj 

paditësve-kundërpaditurve G.S dhe H.S, me kërkesë për lirimin e paluajtshmërisë nga sendet 

dhe njerëzit.  

 

Në seancën e shqyrtimit kryesor të datës 25.06.2024, gjykata i ka dorëzuar një kopje të 

kundërpadisë përfaqësuesit të paditësve, av. Jeton Ibrahimi, i cili lidhur me të njëjtën ka 

deklaruar se paditësit nuk e japin pëlqimin për lejimin e kundërpadisë në këtë fazë. 

 

Andaj, gjykata ka vendosur si në dispozitiv të këtij aktvendimi, konform nenit 256.1 të Ligjit 

për Procedurën Kontestimore (LPK), ku është përcaktuar se “I padituri ka të drejtë të paraqesë 

kundërpadi derisa nuk ka përfunduar seanca përgatitore, gjegjësisht seanca e parë për 

shqyrtimin kryesor, po që se seanca përgatitore nuk është mbajtur fare”, gjegjësisht nenit 

256.2 të LPK-së, ku thuhet se “Pas mbajtjes së seancës nga paragrafi 1 i këtij neni, 

kundërpadia mund të ngrihet vetëm me pëlqimin e paditësit”, pasi seanca përgatitore në këtë 

çështje është mbajtur më datë 26.04.2024, ndërsa paditësit nuk kanë dhënë pëlqimin për lejimin 

e ngritjes së kundërpadisë në fazën në të cilën ndodhet procedura.  

 

Nga të cekurat më lart, u vendos si në dispozitiv të këtij aktvendimi.  

  

 

GJYKATA THEMELORE GJILAN  

DEPARTAMENTI I PËRGJITHSHËM – DIVIZIONI CIVIL 

2021:185084, 25.06.2024 

 

 

 

                                                                               Gjyqtari 

                                                                Berat Spahiu 

 

 

 

Udhëzim mbi mjetin juridik: Kundër këtij aktvendimi, palët kanë të drejtë ankese në 

Gjykatën e Apelit të Kosovës, në Prishtinë, në afat prej 15 (pesëmbëdhjetë) ditësh pas ditës së 

pranimit të të njëjtit. Ankesa në kopje të mjaftueshme dorëzohet përmes kësaj gjykate. 


